
德尹言在洛陽往遊嵩少，過登封，謁宮簷耿逸庵介先生。逸庵清修絕俗，以德化其鄉，

前後知縣事者數輩，觀感而化，皆爲廉吏，如張某、王又旦是也。

三月十八日萬壽節，上在暢春苑，不受朝賀。徐相國云：「太皇太后升遐，有上諭，引

唐太宗母難之言，以後萬壽節朝賀、筵宴俱行停止。」今三年矣，聖人大孝，於斯而極。

德尹云：「上清宮在北邙絕頂，繚垣數里，規模鉅麗。明末，洛陽郡城毀於流寇，國初

重建，今城其甃石皆宮中物也。今所存僅鐵殿三楹，非復舊觀。」上清宮即唐玄宗皇帝

廟，按《劇談錄》云：「神仙像皆開元中楊惠之所塑」

